
PrataH Sankalpa Gadyam

પ્રાતઃ સઙ્કલ્પગદ્યમ્

ૐ લૌકિકવૈદિકભેદભિન્નવર્ણાત્મક-ધ્વન્યાત્મક-અશેષશબ્દાર્થ-ઋગાદિસર્વવેદાર્થ-વિષ્ણુમન્ત્રાર્થ-પુરુષસૂક્તાર્થ-
ગાયત્ર્યર્થ-શ્રીમન્નારાયણાષ્ટાક્ષરમન્ત્રાર્થ-વાસુદેવદ્વાદશાક્ષરમન્ત્રાન્તર્ગતાન્ત્ય-ચતુરક્ષરાર્થ-વ્યાહૃત્યર્થ-માતૃકામન્ત્રાર્થ
-પ્રણવોપાસકાનાં, પાપાવિદ્ધ-દૈત્યપૂગાવિદ્ધ શ્રીવિષ્ણુભક્ત્યાદ્યનન્તગુણપરિપૂર્ણ રમાવ્યતિરિક્ત-પૂર્વપ્રસિદ્ધ
વ્યતિરિક્ત-અનન્તવેદપ્રતિપાદ્યમુખ્યતમા-અનન્તજીવનિયામકા અનન્તરૂપભગવત્કાર્યસાધક-પરમદયાલુ-
ક્ષમાસમુદ્ર-ભક્તવત્સલ-ભક્તાપરાધસહિષ્ણુ-શ્રીમુખ્યપ્રાણાવતારભૂતાનાં,
અજ્ઞ-જ્ઞાનાર્થિ  -જ્ઞાનયોગ્ય ભગવત્કૃપાપાત્રભૂત-સલ્લોકકૃપાલુ બ્રહ્મરુદ્રાદ્યર્થિત  -ભગવદાજ્ઞાં શિરસિ પરમાદરેણ

અનર્ઘ્યશિરોરત્નવન્નિધાય તથાઽશેષ દેવતાપ્રાર્થનાનાં હારવદ્ધૃધિ નિધાય, સર્વસ્વકીયસજ્જનાનુગ્રહેચ્છયા
કર્મભુવ્યવતીર્ણાનાં, તથાઽવતીર્ય સકલસચ્છાસ્ત્રકર્તૄણાં,સકલદુર્મતભઞ્જકાનાં,અનાદિતઃ સત્સમ્પ્રદાયપરમ્પરાપ્રાપ્ત-

શ્રીમદ્વૈષ્ણવસિદ્ધાન્તપ્રતિષ્ઠાપકાનાં,
અતએવ ભગવત્પરમાનુગ્રહપાત્રભૂતાનાં,સર્વદા ભગવદાજ્ઞયા ભગવત્સન્નિધૌ પૂજ્યાનાં, તથા ભગવતા દત્તવરાણાં,
દ્વાત્રિંશલ્લક્ષણોપેતાનાં  , તથા સમગ્રગુરુલક્ષણોપેતાનાં, અસંશયાનાં, પ્રસાદમાત્રેણ સ્વભક્તાશેષસંશયચ્છેતૄણાં,

પ્રણવાદ્યશેષ વૈષ્ણવમન્ત્રોદ્ધારકાણાં, સર્વદા સર્વવૈષ્ણવમન્ત્રજાપકાનાં, સંસિદ્ધસપ્તકોટિમહામન્ત્રાણાં,
ભગવતિ ભક્ત્યતિશયેન ભગવદુપાસનાર્થં સ્વેચ્છયાગૃહીતરૂપાણાં, તત્ર તત્ર પૃથક્ પૃથક્ ભગવતોઽનન્તરૂપેષુ
પૃથક્ પૃથગ્વેદોક્ત-તદનુક્ત-ભારતોક્ત તદનુક્ત-સમ્પ્રદાયાગત સ્વેતર-સ્વાભિન્નતયાઽપ્યશેષશક્તિવિશેષાભ્યાં,
પૃથગ્વ્યવહાર વિષય-સર્વસામર્થ્યોપેત-નિરવધિકાનન્ત-અનવદ્ય-કલ્યાણગુણપરિપૂર્ણ-અનન્તગુણોપસંહર્તૄણાં
તથા વેદોક્ત-સર્વક્રિયોપસંહર્તૄણાં, એવં અનન્તરૂપા-અવયવગુણ ક્રિયાજાત્યવસ્થાવિશિષ્ટ-ભગવદુપાસકાનાં,
પરમદયાલૂનાં, ક્ષમાસમુદ્રાણાં, ભક્તવત્સલાનાં, ભક્તાપરાધસહિષ્ણૂનાં, સ્વભક્તાન્ દુર્માર્ગાત્-ઉદ્ધૃત્ય
સન્માર્ગસ્થાપકાનાં, સ્વભક્તં મામુદ્દિશ્ય ભગવતઃ પુરઃ પરમદયાલો ક્ષમાસમુદ્ર ભક્તવત્સલ ભક્તાપરાધસહિષ્ણો
ત્વદધીનં દીનં દૂનં અનાથં શરણાગતમનેનમુદ્ધરેતિ વિજ્ઞાપનકર્તૄણાં,

સર્વજ્ઞશિરોમણીનાં, અશેષગુર્વન્તર્યામિણાં, સદાભગવત્પરાણાં, ભગવતોઽન્યત્ર-સર્વવસ્તુષુ
મનઃસઙ્ગરહિતાનાં , સર્વત્ર સર્વદા સર્વાકાર-સર્વાધાર-સર્વાશ્રય-સર્વોત્પાદક-સર્વપાલક-સર્વસંહારક-
સર્વનિયામક-સર્વપ્રેરક-સર્વપ્રવર્તક-સર્વનિવર્તક-યથાયોગ્યં સર્વજ્ઞાનાજ્ઞાનબન્ધમોક્ષપ્રદ-સર્વસત્તાપ્રદ-
સર્વશબ્દવાચ્ય-સર્વશબ્દપ્રવૃત્તિનિમિત્ત-સર્વગુણાતિપરિપૂર્ણમુખ્યતમ-સર્વદોષાતિદૂર-સર્વાચિન્ત્ય-સર્વોત્તમ-
સર્વેશ્વર-સર્વાત્યન્તવિલક્ષણ-સ્વગતભેદવિવર્જિતત્વાદિના  -ભગવદ્દ્રષ્ટૄણાં,

અભિમાનાદિ સર્વદોષદૂરાણાં, અસૂયેર્ષ્યાદિ-અશેષ-મનોદોષનિવર્તકાનાં, નિત્યાપરોક્ષીકૃત-રમાયુક્ત-

અશેષભગવદ્રૂપાણાં, અત એવ વિલીનાશેષ-પ્રકૃતિબન્ધાનાં  અત એવ દૂરોત્સારિત-અશેષ-અનિષ્ટાનાં, અથ
એવ અશેષભક્તાશેષાનિષ્ટનિવર્તકાનાં, પ્રણવોપાસકાનાં, અસ્મદાદિગુરૂણાં, શ્રીમદાનન્દતીર્થશ્રીમચ્ચરણાનાં
અન્તર્યામિન્
અનિરુદ્ધ-પ્રદ્યુમ્ન-સઙ્કર્ષણ-વાસુદેવાત્મક શ્રીમધ્વવલ્લભ શ્રીલક્ષ્મીવેદવ્યાસાત્મક-અણ્ડસ્થિત-અનન્તરૂપાવયવ-

ગુણક્રિયા-જાત્યવસ્થાવિશિષ્ટ-રમાયુક્ત-ક્ષીરાબ્ધિ-શેષશાયિ શ્રીપદ્મનાભાત્મક અણ્ડાદ્બહિરભિવ્યક્ત-

શુદ્ધસૃષ્ટિત્વેનાભિમત-શ્રીચતુર્મુખ-મુખ્યપ્રાણોપાસ્યત્વાદિ-અનેકપ્રયોજનક-અનન્તાનન્તરૂપ-મૂલભૂત
તથાઽશેષ-જગત્પાલનપ્રયોજનક-શાન્તિપતિ-અનિરુદ્ધ-મૂલભૂત તથાઽશેષ-જગત્સૃષ્ટિપ્રયોજનક-કૃતિપતિ -
પ્રદ્યુમ્ન-મૂલભૂત તથાઽશેષ-જગત્સંહારપ્રયોજનક-જયાપતિ-સઙ્કર્ષણ-મૂલભૂત તથા સ્વસ્વ-સમગ્રયોગ્યતાભિજ્ઞ
પરમાનુગ્રહશીલ-ભગવત્પ્રેરિત-ચતુર્મુખાદિ-સદ્ગુરૂપદિષ્ટ-સ્વસ્વયોગ્ય-ભગવદ્રૂપ-ગુણોપાસનયા સઞ્જાત-
સ્વસ્વયોગ્ય-ભગવદ્રૂપ-વિશેષદર્શનભોગાભ્યાં વિનષ્ટાનિષ્ટ-સઞ્ચિત-પ્રારબ્ધલક્ષણ-અશેષકર્માણાં,
સ્વસ્વયોગ્યતાનુસારેણ સમ્પૂર્ણસાધનાનાં, પૂર્વકલ્પે બ્રહ્મણા સહ વિરજાનદીસ્નાનેન ત્યક્તલિઙ્ગાનાં , તથા
વિનષ્ટાવશિષ્ટેષ્ટ-અશેષ-પ્રારબ્ધકર્માણાં પ્રલયકાલે ભગવદુદરે વસતાં

આનન્દમાત્રવપુષાં, તદનુભવરહિતાનાં સ્વસ્વયોગ્ય-ભગવદ્રૂપ-વિશેષધ્યાનરતાનાં, સૃષ્ટિકાલે ભગવદાજ્ઞયા
ભગવદુદરાદ્બહિર્નિર્ગતાનાં   શ્રીશ્વેતદ્વીપદર્શનં નિમિત્તીકૃત્ય પ્રધાનાવરણભૂતસ્વેચ્છાપસરેણ સ્વસ્વયોગ્ય-
આનન્દાવિર્ભાવલક્ષણ-મુક્તિપ્રદાનપ્રયોજનક-માયાપતિ શ્રીવાસુદેવાત્મક-
લક્ષ્મ્યાત્મક-પ્રલયાબ્ધિસ્થ-શ્રીવટપત્રશાયિ-અશેષજગદુદર-અશેષમુક્ત-નાભિદેશોર્ધ્વભાગ-કુક્ષ્યાખ્યદેશ-
ત્રિવિધાશેષસંસારિ-નાભિદેશાખિલતમઃ પતિત-નાભ્યધોભાગદેશ-શ્રીભૂમ્યાલિઙ્ગિત -કાલાદિચેષ્ટક-
પરમાણ્વાદિ-અશેષકાલાવયવ-સૃષ્ટ્યાદિકર્તૃશેષનામક-પરમપુરુષનામક શ્રીચતુર્મુખ-મુખ્યપ્રાણોપાસિતચરણ-

અનિરુદ્ધાદિચતૂરૂપાત્મક-ગાયત્રીનામક-સવિતૃનામક-રૂપવિશેષાત્મક-વ્યાપ્તરૂપ-બૃહચ્છરીર-
શૂન્યાભિદ-કાલાભિદ-કેવલાભિદ-બ્રહ્માભિદ-અનન્તાભિધ-રૂપવિશેષાત્મક-નિરુપચરિત-મૂલરૂપનિરુપચરિત-

વ્યાપ્તપ્રતિપાદ્ય-અનન્તતેજઃ પુઞ્જ તાદૃશ-રમાયુક્તરૂપવિશેષાત્મક-ગાયત્રીભૂતવાક્-પૃથિવીશરીરહૃદયભેદેન
ષડ્વિધગાયત્રીનામક લોકવેદસમીર-રમાન્તર્ગત-પ્રણવાખ્ય તુરીયપાદોપેત-ગાયત્રીપાદચતુષ્ટયપ્રતિપાદ્ય-
વૈકુણ્ઠસ્થિત-અનન્તાસનસ્થિત-શ્વેતદ્વીપસ્થિત-સર્વજીવસ્થિત-રૂપભેદેન ચતૂરૂપાત્મક દેહવ્યાપ્ત-દેહાન્તર્યામિજીવવ્યાપ્તજીવન્તર્યામિરૂપભેદેન
ચતૂરૂપાત્મક
નિરુપચરિત-સર્વવાગર્થપ્રતિપાદકશ્રીદેવ્યાદિ-રમારૂપાષ્ટક-અભિમન્યમાન-ચક્રશઙ્ખવરાભયયુક્તહસ્તચતુષ્ટયોપેત-
પ્રદીપવર્ણ-સર્વાભરણભૂષિત-વિશ્વાદિભગવદ્રૂપાષ્ટક-પ્રતિપાદક-અકારાદ્યષ્ટાક્ષરાત્મક-શ્રીમદ્પ્રણવાદ્યષ્ટમહામન્ત્ર-
પ્રતિપાદ્યષ્ટરૂપાત્મક-મન્ત્રાધ્યાયોક્ત-ભૂવરાહાદ્યશેષ-વૈષ્ણવમન્ત્રપ્રતિપાદ્ય-ભૂવરાહાદ્યશેષરૂપવિશેષાત્મક-
રમાદિમન્ત્રપ્રતિપાદ્ય-રમાદિનિષ્ઠ-રમાદિનામકરૂપ-વિશેષાત્મક શ્રીલક્ષ્મીનૃસિંહાત્મક  -પરમદયાલો, ક્ષમાસમુદ્ર,
ભક્તવત્સલ, ભક્તાપરાધસહિષ્ણો, દેશકાલાધિપતે દેહેન્દ્રિયાદિપતે સૂર્યવંશધ્વજ રઘુકુલતિલક-લક્ષ્મણ-ભરત-
શત્રુઘ્નાગ્રજ શ્રીહનુમદુપાસિતચરણ સીતાપતે શ્રીરામચન્દ્ર !

ત્વદાજ્ઞયા ત્વત્પ્રસાદાત્ ત્વત્પ્રેરણયા ત્વત્પ્રીત્યર્થં ત્વામુદ્દિશ્ય ત્વામનુસ્મરન્નેવ ત્વદાજ્ઞયા- નિયતેન

મન્નિયામકેન સત્તાપ્રદવાયુનામક ચેષ્ટાપ્રદપ્રાણનામક-ધારણાપ્રદધર્મનામક-મુક્તિપ્રદભક્તિનામક-રૂપવિશેષૈઃ
મદ્ધૃદિસ્થિતેન પરમદયાલુના ક્ષમાસમુદ્રેણ ભક્તવત્સલેન ભક્તાપરાધસહિષ્ણુના સર્વસ્વામિના સર્વપ્રેરકેણ
સર્વતાત્ત્વિકદેવતાપ્રેરકેણ, સર્વતાત્ત્વિકાસુરભઞ્જકેન તથા તત્પ્રેરણાપ્રયુક્તાશેષદુર્મતભઞ્જકેન, અત એવ
પ્રભઞ્જનશબ્દવાચ્યેન,
પ્રતિદિનં પ્રતિક્ષણં બુદ્ધિશોધકેન, સર્વકર્મકર્ત્રા સર્વકર્મકારયિત્રા સર્વકર્મસ્વામિના સર્વકર્મસમર્પકેણ
સર્વકર્મફલભોક્ત્રા સર્વકર્મફલભોજયિત્રા સર્વકર્મપ્રેરકેણ સર્વકર્મોદ્બોધકેન સર્વકર્મશુદ્ધિપ્રદેન સર્વકર્મસિદ્ધિપ્રદેન
સર્વકર્મનિષ્ઠેન સર્વકર્મસાક્ષિણા સર્વકર્મનિષ્ઠભગવદ્રૂપોપાસકેન

અત એવ અશેષજીવનિઃસઙ્ખ્યાનાદિકાલીન-ધર્માધર્મ-દ્રષ્ટુસ્વેચ્છયોદ્બોધકેન તદ્વાચક-કપિલોપાસકેન,
રમાવ્યતિરિક્ત-પૂર્વપ્રસિદ્ધવ્યતિરિક્ત-અનન્તવેદપ્રતિપાદ્યમુખ્યતમેન, અનન્તગુણપરિપૂર્ણેન સર્વદોષદૂરેણ
ત્વચ્ચિત્તાભિજ્ઞેન ત્વચ્ચિત્તાનુસારિચિત્તેન ત્વત્પરમાનુગ્રહપાત્રભૂતેન મદ્યોગ્યતાભિજ્ઞેન શ્રીભારતીરમણેન
રુદ્રાદ્યશેષદેવતોપાસિત-ચરણેન મમ સર્વાસ્વવસ્થાસુ ચિત્રધા વિચિત્રધા ત્વદુપાસકેન, શ્રીમુખ્યપ્રાણેન પ્રેરિતઃ
સન્
ત્વત્સંસ્મૃતિપૂર્વકં શયનાત્ સમુત્થાયાદ્યતનં સ્વવર્ણાશ્રમોચિતં દેશ-કાલ-અવસ્થોચિતં નિત્ય-નૈમિત્તિક-કામ્યભેદેન
ત્રિવિધં ત્વત્પૂજાત્મકં કર્મ યથાશક્તિ યથાજ્ઞપ્તિ યથાવૈભવં કરિષ્યે । મદાજ્ઞાકારિભિઃ વિદ્યાસમ્બન્ધિભિઃ
દેહસમ્બન્ધિભિશ્ચ ત્વદીયૈઃ અશેષજનૈઃ ત્વત્સર્વકર્મકર્તૃત્વ-કારયિતૃત્વાદિ-અનુસન્ધાનપૂર્વકં કારયિષ્યે ચ॥
ઇતિ શ્રીરાઘવેન્દ્રાખ્યયતિના કૃતમઞ્જસા ।
પ્રાતઃ સઙ્કલ્પગદ્યં સ્યાત્ પ્રીત્યૈ માધવ મધ્વયોઃ॥
॥ ઇતિ શ્રીરાઘવેન્દ્રતીર્થપ્રણીત પ્રાતઃ સઙ્કલ્પગદ્યમ્॥

